
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 
(৪৭)


আমি যাই অস্তাচলে। এই অস্ত্র-লেখা

প্রিয়ে হৃদয়ে আমার, নহে শত্রু দত্ত;

হেন সাধ্য কার? নাহি এই ভূমণ্ডলে

এণ্টনি বিজয়ী,—বিনে ক্লিওপেট্রা,—আজি

এণ্টনির করে প্রিয়ে! আহত এণ্টনি।

আসিয়াছি, শেষ সুরা পাত্র করি পান

তব সনে, প্রণয়িনী! লইতে বিদায়;

দেও, প্রিয়তমে! যাই—বিদায়-চুম্বন’।
 “সুরা করিলাম পান,চুম্বিনু চুম্বন;

শুনিনু অস্ফুট স্বরে, জন্মের মতন—

‘ক্লিও—পেট্রা!—প্রণ—য়ি—নী!’
  ‘প্রাণনাথ! আমি

ক্লিওপেট্রা অভাগিনী?’—বলি উচ্চৈঃস্বরে,

আঁটিয়া হৃদেশে সখি! ধরিনু হৃদয়ে।

দেখিলাম ক্রমে ক্রমে যুগল-নয়ন—

জ্যোতিতে যাহার রোম আছিল উজ্জ্বল;

অসঙ্খ্য সমর-ক্ষেত্রে, কিরণ যাহার

ছিল বিভাসিত যেন মধ্যাহ্ন-তপন;

খেলিত বিদ্যুত মত সৈন্যের হৃদয়ে

উত্তেজিয়া রণরঙ্গে;—নিবিল ক্রমশঃ।

